Immikkoortotaqarfimmi pisortatut oqalugiaat februaari 2010 – Oqaasilerinermik, Atuakkialerinermik Tugassiutilerinermillu Immikkoortortaqarfik – Jette Rygaard
Instituttimi pisortatut aamma ilinniartitsisutullu 2003-miilli ilissi ilinniagaqartut kandidatit bachelorillu oqalugiarfigisarsimavassi tamatigullu eqqarsartoqartarpoq … uanga … tamanna immikkorluinnaq ittuuvoq. Ukioq mannalumi aammattaaq taamaappoq: 
Ilissi sisamaasusi immikkut illuinnartuuvusi. 
Uagut ilinniartitsisutut aallartillaajullusi ilinniagaqartunngorassi malinnaaffigisinnaasimavatsigit maannakkullu maani nikorfavusi bachelorinngorlaajullusi – uagut ilisarisimalluarpatsigit, ilinniarfimmimi angivallaanngitsumi amerlanngitsunik ilinniagaqartoqarfiusumi aamma amerlanngitsunik ilinniartitsisoqarfiusumi taamaattoqartarpoq. Taamaattumik pinngitsoorneqarsinnaanngilaq ilinniartitsisutut ilissinnik tulluusimaarutiginninneq isumaqarnarlunilu Ilisserpiaat immikkut illuinnartuususi.
Bacheloriuvusi ingerlarsoqqillusilu – tamassi kandidatitut soraarummeernissaq ornipparsi ilasilu nunarsuarmi nunanut allanut aallalerput – ataaserlu maanga uteqqammerpoq. 
Ilissi ilinniagaqarnissi imikkoortuisa ilaanik nunami allami ingerlatsinissi, inersimanerulersippaasi, pitsaasumik unammeqatigiissinnaalersillusi aamma qaammaassaqarnerulersillusi: Iluartarpoq allat qanoq ilinniakkaminnik ingerlatsinersut malinnaavigalugit aamma iluarpoq Ilissi allanut akulerunnissinni qanoq pitsaatigisumik ingerlasusi paasillugu – Ilissimi taamaappusi! 
Qujanartumik uanga misigisimavara ilassi saqqummernerat: tatisimaneqarnasi, suliasi ilisimaaralugit aamma pingaarutilimmik oqaasissaqarlusi  Danmarkimi Syddansk Universitetimi (SDU) ilinniagaqartunut takornakkassinnut allanut 60-inut pitsaalluinnartumik saqqummiussaqarluni. Taamatut iliorpusi naak Ilissi sungiusimagaluarlugu ikittuinnaasarlusi aamma Ilissi taamaaliorpusi naak Ilissi oqaaserisassi aappaat atoraluarlugu.
Taamatuttaarlu nuannerluinnarpoq  tamatuma kingorna ilissi tulluusimaarnersi tusarlugu Ilissimi oqarpusi: Nuanneqaaq uagut taakkunatulli iluatsitsigisinnaalluta takullugu.  Tamannalumi ilinniartitsisutut misigalugu aammattaaq nuannerluinnarpoq – naak uanga tamanna qularutigisimanngisaannaraluarlugu!

Judithe Denbæk angerlamut uteqqammerpoq Norgemi Trondhjemimi ilinniagaqartutut ingerlatsereerluni, Oqaasileriffimmi sulilereerluni maannakkullu bacheloritut naammassivoq soraarummeerutigalugu:  Grønlandsk Wordformation unalu qulequtaaraliullugu fra Incorporation til Inderivation. Mellem inderivation og verbalisering.
Judithe pilluarit – nuanneqaaq illit ’angerlamut’ uteqqikkavit!

Beatrine Heilman aamma SDU-mi kiisalu Winnipegimi Inuit Studies Conference-mi peqataavoq aammattaaq Oqaasileriffimmi sulillualereerluni. Illit maannakkut bachelorinngorputit soraarummeerutigalugu qarasaasiaq atorlugu oqaasilerinermi … nassuiaaserlugu imatut oqaatigigaanni kalaallisut taggisit taartissaat oqaasilereriaaseq tunngavigalugu qanoq immikkoortitserneqarnissaat allaaseralugu. … Aamma takusinnaasagut malillugit ilinniagaqartuunerpit saniatigut illit inuttut suliassaq alla ornippat. Beatrine sunik tamanik pilluarit – iluatitsilluarinalu! 
Aviaq Jørgensen marloriarluni SDU-mi peqataasimasoq maannakkut bachelorinngorpoq soraarummeerutigalugu Jessi Klemannip taalliai 1997-imeersut. Aviap taalliat ataqatigiittumik oqaluttuartutut isigisimavai taalliani oqaluttuarineqarpoq asanninnerup ineriartornera kiisalu illit kujammut aallalerputit – ukiaru Aalborg Universitetiani nutaanik unammilligaqarniarlutit. Aviaq pilluarit iluatsitsilluarinalu!
Aviaja Lyberth taamatuttaaq marloriarluni SDU-mi peqataavoq, bachelorinngorporlu Hollywoodimi arnat pillaqqittut allaaseralugit: Aviajap isiginnaagassiani sarsuatitani ukiut 60-it ingerlaneranni arnat peqataasarnerat nalilersorpai, tamatumunngalu atatillugu apersuilluni misissuilluni inuusuttut akornanni nuannaartorinnittarnerup sooq kinaassutsimut pingaaruteqartarnersoq paasiniarlugu. Maannakkut Aviaja USA-mut aallalerpoq Dartmouth College ilinniagaqarfigiartorlugu. Aviaja pilluarit nunamilu filmiliortarfissuarmi iluatsitsilluarniarina!
Ullorsiornissinni pilluaritsi – AOTI-mut nuannerpoq taamak pitsaatigisunik maligassaqarmat – uagut OATI-mi ilissi ullumikkut tulluusimaarutigaatsigit.
Ilissi sisamaallusi ilinniagaqartuuvusi pikkorissut Ilissilu inuusuttut ilaattut allatut ippusi iliniagaqartut ilinniagaqarniarlutik PERUSUTTUT – Ilissi sammisassinni pikkorippusi, unammilligassat unammillerpasi orniginartippasi inuuneq, ilinniaqarnerit, siunissaq, angalaneq aamma … nuannisaarneq. Suut tamarmik ataqatigiissapput. 
Immikkoortortaqarfimmi ilinniartitsisussinnit uummammik pisumik pilluaqquneqarpusi, aamma unammilligassassinni ingerlalluarniarisi.

Uagut qilanaaraarput ukiut marlussuit qaangiuppata nalliuttorsiutigeqqinnissarsi – aamma kandidatitut.    

